
Plans per ün terz implant idraulic a Sagliains
A Zernez decida la radunanza 
cumünala als 10 marz davart ün 
contrat da concessiun da dret 
d’aua culla Ouvra Electrica 
Susasca Susch (OESS) per la Val 
Sagliains. Quel es üna cundiziun 
per pudair fabrichar là ün 
implant idraulic. I füss il terz da 
la OESS davo quel da la Susasca 
e quel da la Sarsura. 

Sch’el vain lura insomma fabrichà, 
füss l’implant idraulic il plü pitschen 
da l’Ouvra Electrica Susch SA (OESS), 
quel illa Val Sagliains. «Previs füss ün 
implant cun üna prestaziun da 1800 
kilowatts chi prodüa ses milliuns kilo-
watt-uras forza electrica l’on», disch 
l’indschegner Markus Hintermann, il 
president dal cussagl administrativ da 
la OESS. Quai füss raduond ün quart 
uschè bler sco quai cha las duos turbi-
nas be ün pêr tschient meters davent 
praistan fingià uossa, quellas da l’im-
plant idraulic da la Susasca. E quai füss 
be s-chars damain co l’implant da la 
Sarsura cha la OESS gestiunescha da-
spö l’on 2021. «Ma eir quai füss  
amo energia per var 1000 chasadas», 
agiundscha il president dal cussagl ad-
ministrativ.

Prüm pass per instradar il proget

Ma intant es quai pür amo ün’in-
tenziun – üna chi douvra in ün prüm 
pass il consentimaint da la populaziun 
da Zernez. Illa radunanza cumünala 
dals 10 marz sto quella decider davart 
ün contrat per conceder a la OESS il dret 
d’aua illa Val Sagliains. «Nus sco supra- 
stanza cumünala vain decis da 
sustgnair l’intent e da portar la dumon-
da in radunanza cumünala», disch  
Domenic Toutsch, il president cumü-
nal da Zernez. «Quai nu voul però amo 
dir chi gnia eir fabrichà. Ün «schi» da la 
radunanza cumünala pussibiltescha a 
la OESS d’instradar il proget.»

Simil tuna quai eir pro’ls iniziants dal 
proget. Markus Hintermann disch: 
«Nus lain il prüm savair scha la popula-
ziun sustegna nos intent – e scha bain 
cumanzaina ad elavurar il proget d’ap-

provaziun a man dal Chantun chi sto 
lura gnir acconsenti dal cussagl guver-
nativ.» Preparar ün tal e lura adattar 
quel tenor las indataziuns e objecziuns 
fattas illa exposiziun publica – cha quai 
dürarà var duos ons, suppuona il pre-
sident dal cussagl administrativ. «Il plü 
bod quella jada as poja cumanzar a fa-
brichar, premiss cha’l proget renda lura 
eir economicamaing.»

Divers ons i’l chaschuot

L’idea per ün implant idraulic illa Val 
Sagliains nun es vairamaing nouva. 
Fingià cur chi’s d’eira landervia a fa-
brichar l’implant idraulic da la Susas-

ca as vaiva fat prüms plans per ün ul-
teriur implant pro l’aua da Saglians. 
«Quels vaivna lura però stuvü sistir 
davo ün pêr ons perquai cha las con-
tribuziuns da la Confederaziun d’ei-
ran consümadas e nos proget plachà 
sün üna glista d’aspet», disch Markus 
Hintermann. Uossa ha la OESS però 
darcheu tut our dal chaschuot quels 
plans. «Las circunstanzas nu sun uos-
sa megldras, ma nus intant 18 ons plü 
vegls», agiundscha’l, «cun nossa so-
cietà vaja bain, las structuras sun  
efficiaintas e permettessan uossa eir 
d’integrar in möd rendabel ün terz 
implant a Sagliains.»

Markus Hintermann fa quint cha i’ls 
prossems ons as megldraran eir dar-
cheu las circunstanzas politicas – e 
disch cha calculà tenor las tariffas chi 
valan hoz as possa far quint chi gess sü 
economicamaing. «Eu sun optimistic 
cha la politica d’energia sarà i’ls pros-
sems ons eir dependenta d’implants 
idraulics pitschens per ragiundscher ils 
böts da la Strategia d’energia 2050, 
uschigliö nu vessna uossa darcheu tut 
per mans quist proget.»

Dividenda e fits d’aua pel cumün

Chi renda economicamaing, quai saja 
eir l’interess primar dal cumün, disch 

Domenic Toutsch. «Zernez es depen-
dent dals fits d’aua, quai sun per nus 
entradas decisivas. Nus vain dimena in 
prüma lingia ün interess finanzial vi da 
quist proget.»

Il plü grond baccun finanzial mainan 
pel cumün però ils fits d’aua da las Ouv-
ras Electricas d’Engiadina (OEE). Quels 
han tenor il rendaquint dal 2024 – ün 
on extraordinari bun per la producziun 
da forza electrica idraulica – manà a Zer-
nez entradas da s-chars 3,9 milliuns 
francs.

Ils trais implants pitschens sül territo-
ri cumünal – quel da la Sarsura, quel da 
la Susasca e quel dal Lavinuoz – ra- 
duond 350 000 francs culs fits d’aua. 
Cun quai cha’l cumün es partecipà pro 
quels trais implants pitschens sco ac- 
ziunari da majorità, sun però las divi-
dendas ün toc plü otas: L’on 2024 d’ei-
ran quai pro la Ouvra Electrica Susasca 
Susch SA, pro quella cha’l cumün da Zer-
nez tegna 90 pertschient da las aczias, 
bundant ün milliun francs. Pro la Ouvra 
Electrica Lavinuoz Lavin SA, pro quella 
cha’l cumün tegna 70 pertschient da las 
aczias, s-chars ün mez milliun francs.

Far quint cun objecziuns

Chi nu guardaran però tuots be our 
d’üna perspectiva economica da politi-
ca d’energia sül proget per ün implant 
idraulic a Saglians, quai suppuona eir 
Markus Hintermann. «I sarà da far 
quint cun quai chi detta opposiziun da 
las organisaziuns d’ambiaint», discha’l, 
«quell’experienza vaina fat eir fingià 
cun l’implant Susasca e cun quel Sarsu-
ra.» Cunter las concessiuns da la Regen-
za grischuna pels duos implants nu 
d’eira lura però plü gnü fat recuors da-
vant güdisch.

Previs füss actualmaing, tenor pro-
tocol da la suprastanza cumünala, da 
fabrichar la centrala culla turbina sün 
1440 meters sur mar, quai füss pac sur 
la lingia dal tren. E l’inchaschamaint 
d’aua raduond 300 meters d’otezza 
plü insü. L’aua da Sagliains vala i’l 
sböz actual dal plan directiv d’energia 
dal chantun Grischun sco aua da la 
categoria B2 sül traget pertoc. Quai 
voul dir ch’ella es principialmaing  
categorisada sco aua potenziala per la 
producziun da forza electrica.

 Michael Steiner/fmr

Güst davant l’entrada dal tunnel dal Vereina passa il tren sur l’aua da Sagliains via. Tenor plan actual füss previsa la 

centrala cun üna turbina pac plü insü illa val laterala. fotografia: Michael Steiner

Sper l’En vain fatta üna punt sur il foss da rösti
La mità da marz 2026 invidan la 
Fundaziun Nairs e las curaturas 
Flurina Badel e Bettina Vital al 
festival LitteraturA Nairs. In sia 
quarta ediziun chüra il festival il 
dialog litterar sur il foss da rösti, 
tanter la Rumantschia e la 
Romandie.

Cun il titel «Schmolitz», inspirà da l’ex-
pressiun da la Svizra francesa «faire 
schmolitz» per descriver il ritual da 
l’amicizcha, voul il festival LitteraturA 
Nairs dar vita quist on al dialog litterar 
tanter la Rumantschia e la Romandie. 
Sco cha l’organisaziun scriva in üna co-
municaziun a las medias, vain l’ins-
cunter inaugurà als 14 marz dal nouv 
directer da Pro Helvetia Michael Kinzer. 
A quel pled d’avertüra illa chasa d’art 
da la Fundaziun Nairs segua ün essay 
litterar da l’autur Walter Rosselli davart 
la plurilinguità e l’amicizcha.

Performanzas e promenadas 

Sper prelecziuns, lavuratoris e referats 
vegnan sportas in sonda a Nairs 
tschinch nouvas performanzas litte-
raras: Tanter oter declama Antoinette 

Rychner ün omagi poetic a l’avair 
chüra ed al liom cul spazi vital. Carin 
Caduff e Valentin Bezzola quintan  
istorgias tortas intuorn la tematica 
da’s chattar e laschar ir. Da vart ru-
mantscha contribuischan eir Tina 
Planta-Vital, Janic Maskos e Bigna  
Guler aignas performanzas o pro-
menadas poeticas.

Render onur a Denise Mützenberg

Ün oter focus metta il festival a la tra-
ducziun litterara, cun quai cha l’occur-
renza es svessa eir bilingua – rumantsch 
e frances. Uschè vain tanter oter onura-
da a Nairs la traductura ed editura De-
nise Mützenberg per seis grond inga-
schamaint da plüs ons.

Ün accent ludic fuormarà tenor las 
organisaturas la sonda saira il Poetry 
Slam Ladin intercultural cul titel «Su-
perschmolitz». Cha quel reunischa co-
rifeas dal slam da la Svizra francesa e la 
nouva generaziun da slam rumantscha. 
Tras quel program da la saira maina la 
moderatura Gianna Duschletta chi 
«pissera per pointas interlinguisticas», 
sco cha LitteraturA Nairs scriva in sia 
comunicaziun. (cdm/fmr)

Il program in detagl cun ulteriuras 
infuormaziuns as chatta sün: 
www.nairs.ch.

Las illustraziuns dad Olga Prader mettan sü quist on il buol visual a la quarta ediziun dal festival LitteraturA Nairs chi 

varà lö dals 13 als 15 da marz 2026. illustraziuns: Olga Prader


